
Shri Mayeshvara Stotram

શ્રીમાયેશ્વરસ્તોત્રમ્

(શાર્દૂલવિક્રીડિતવૃત્તમ્)
ઈશા વાસ્યમિદં જગદ્ભગવતા યેનેતિ વક્તિ શ્રુતિઃ

સર્વં દૃશ્યમિદં ચ તદ્વિલસિતં તસ્યાંશમાત્રે સ્થિતમ્ ।
શક્યં સ્વાંશવિભાવનં નિરવધૌ દૃશ્યં તથા નિર્ગુણે

માયાજાલમિદં ચ તન્નિરસને માયેશ્વરઃ પ્રાર્થ્યતે॥ ૧॥
નિત્યે સત્યઘને સમાત્રપરમે જાયેત દૃશ્યં કથં

જ્ઞાનેનૈવ વિભાતિ સત્યમિતિ ચેત્સાજ્ઞાનમાત્રે કથમ્ ।
આનન્દે વિતતે કથં જગદિદં દુઃખાસ્પદં સમ્ભવેત્

માયાયા ઘટનં ચ તન્નિરસને માયેશ્વરઃ પ્રાર્થ્યતે॥ ૨॥
સર્વપ્રાણિગુહાસ્વહં સ્ફુરતિ યંજ્ઞાત્વા સ્વમાત્રં પરં

તસ્મિન્ સર્વવિભાસકેઽદ્વયશિવે બાહુલ્યમિત્થં કથમ્ ।
ક્લેશાઃ પઞ્ચ ચ બન્ધમોક્ષ ઇતિ વા તિષ્ઠેત્કથં સ્વપ્રભે

માયાયાશ્ચ વિડમ્બનં નિરસને માયેશ્વરઃ પ્રાર્થ્યતે॥ ૩॥
દૃષ્ટા દૃશ્યમિદં ચ તત્સ્ફુટમપિ સ્પર્ધેત મુહ્યેત્કથં

દૃશ્યં દ્રષ્ટરિ નૈવ ચેત્કથમિદં તદ્બાધકં મન્યતે ।
આદ્યન્તે વિતતે સ્વમાત્રપરમે મધ્યે સ્વભિન્નં કથં

માયાયાશ્ચ વિમોહનં નિરસને માયેશ્વરઃ પ્રાર્થ્યતે॥ ૪॥
નો માયા ન ચ માયિકં યદિ કુતો જીવેશવિશ્વભ્રમો

બ્રહ્મૈવાસ્તિ સદૈકમેવ ન ભિદા બ્રૂતે શ્રુતિર્નિત્યશઃ  ।
નો ભાવોઽપ્યસતઃ સતોઽપિ ચ યદાઽભાવો ન વા વિદ્યતે

માયાયાઃ કૃતકં ચ તન્નિરસને માયેશ્વરઃ પ્રાર્થ્યતે॥ ૫॥
અપ્રાણો હ્યમનાશ્ચ યસ્તુ મનસઃ શ્રુત્યા મનઃ કથ્યતે

તત્સૃષ્ટિર્મનસશ્ચ તન્નિરસનાદ્વિષ્ણોઃ પદં મન્યતે ।
ભૂમ્યસ્મિન્ સકલં મનઃ કૃતમહો જાતં કથં કુત્ર વા

માયાયાઃ પ્રવિલોભનં નિરસને માયેશ્વરઃ પ્રાર્થ્યતે॥ ૬॥
ભીર્નો બ્રહ્મણિ તદ્દ્વિતીયમિતિ  વા શ્રુત્યા ચ નિર્દિશ્યતે 

તસ્મિન્ ભિન્નમહો ભયં કથમિદં પ્રાપ્તં સ્થિતં વા ભવેત્ ।
અજ્ઞાનં કથમદ્વયે સુખઘને જ્ઞાનાત્મકે સમ્ભવેત્

માયાયા ભ્રમણં ચ તન્નિરસને માયેશ્વરઃ પ્રાર્થ્યતે॥ ૭॥
શ્રુત્યા યદ્ગદિતં ચ નેતિ ખલુ તલ્લુપ્યેત્કથં માયયા

જાતં યન્ન તથા વિકાર ઇતિ વા યસ્મિન્ન કિઞ્ચિત્ ક્વચિત્ ।
તસ્મિન્નદ્વયરૂપકે કથમયં જીવશ્ચ સઙ્ગીભવેત્

માયાયાઃ કપટં ચ તન્નિરસને માયેશ્વરઃ પ્રાર્થ્યતે॥ ૮॥
જાનન્સર્વમિદં બલાત્કથમહં મુગ્ધઃ સમાવેષ્ટિતઃ

નિત્યાત્મસ્થિતિમદ્વયામિહ વિદિ સ્યાદ્વિઘ્નકૃત્કિં   મયિ ।
સચ્ચિત્સૌખ્યમિદં સ્વરૂપમમલં મત્વૈવ ચેદ્દોષભાક્

માયૌદ્ધત્યમહોઽત્ર તન્નિરસને માયેશ્વરઃ પ્રાર્થ્યતે॥ ૯॥
બ્રહ્મૈવાહમિદં ચ સર્વમપિ યદ્બ્રહ્મૈવ વક્તિ શ્રુતિઃ

ન સ્ત્રી નૈવ પુમાન્ન તિર્યગથવા દેવો ન વા દાનવઃ ।
નાના નેહ તથાપિ યત્ખલુ વૃથા મિથ્યેન્દ્રજાલાદિવત્

માયાયા નટનં ચ તન્નિરસને માયેશ્વરઃ પ્રાર્થ્યતે॥ ૧૦॥
યશ્ચૈકઃ શ્રુતિભિર્મુહુર્મુહુરહો  સંસ્તૂયમાનો મહાન્

માયા યસ્ય દુરત્યયા જનમનો વ્યામોહકર્ત્રી ભવેત્ ।
મામેવેહ યદા પ્રપન્ન ઇતિ ચેન્માયાં તરેદ્યોઽવદત્

તં માયાવિનિવર્તકં સુખઘનં નત્વાથ સમ્પ્રાર્થયે॥ ૧૧॥
યશ્ચાત્મા ગુરુરીશ્વરઃ સુખઘનો વિભ્રાજતેઽહર્નિશં 

નેતું ભીમભવાર્ણવાન્નિજપદં યો વૈ કૃપાલુર્મહાન્ ।
જીવાનાં ભવનાશનાત્પરતરં સ્યાત્કર્મ નો યસ્ય વા

સર્વજ્ઞોઽત્ર ચ સર્વશક્તિરપિ યઃ સોસ્માન્ભવાત્તારયેત્॥ ૧૨॥
ઇતિ શ્રીમત્ પરમહંસપરિવ્રાજકાચાર્ય સદ્ગુરુ ભગવાન્
શ્રીધરસ્વામીમહારાજવિરચિતં શ્રીમાયેશ્વરસ્તોત્રં સમ્પૂર્ણમ્ ।

